Geloofsvraag: Wat beteken “Beeldraers van God”?

Die woord “beeld van God” is die vertaling van “tselem Elohim” in Hebreeus. Tselem het
die basiese betekenis: beeld van, of soos iets anders te wees (“a likeness”). Die woord
Tselem kom 16 x in die Ou Testament voor waarvan 5 x in konteks dat die mens geskape is
na die beeld van God. 2 x verwys dit na die muise en swellings wat die Filistyne geaffekteer
het (1 Sam 6:5,11). (So, in algemene taal kan die woord beeld en beelddraer beteken)

Die mens is geskape na God se beeld (Tselem) en gelykenis (Demut)(Gen 1:26-27) wat
verklaar word in heerskappy voer en verteenwoordiger van God te wees. Dit sé al klaar dat
dit gaan oor optrede. Ps 8:5-8 besing hierdie aansien en eer wat die mens ontvang het om
te heers oor God se skeppingswerk.

God se beeld bestaan nie fisies uit menslike liggaam wat gevorm is uit stof van die aarde
nie. God is gees. Hy is nie soos die mens uit stof van die aarde gevorm nie. God se beeld
in die mens bestaan in die geestelike, intellektuele, morele, soos God wees, van wie die
mens sy lewensasem ontvang het. Ongelukkig het die mens gekies om in sonde te val en
daarmee is die beeld van God in die mens met sonde bevlek. Hierdie sonde toestand sal
vir die wat in Christus as hul Saligmaker glo, met Sy wederkoms volkome herstel word.

Dit gaan dus nie oor BEELD nie maar oor BEELDDRAER. Jy is nie fisies identies aan God
nie, maar reflekteer Sy karakter en natuur. Die mens moes God se heerlikheid weerspieél
in:

Verhoudings — die mens is geskape om in liefdevolle, betekenisvolle verhoudings
met ander te lewe.

Rasionele en kreatiewe vaardighede — die mens het intellek ontvang waarmee hy
kreatief kan werk, annaliseer, sintesis maak en probleemoplossing kan doen.
Morele bewustheid van reg en verkeerd - wat die mens van God ontvang het om
tussen goed en kwaad te onderskei.

Heerskappy oor die skepping - waarin die mens as verteenwoordiger van God die
skepping moet bewerk en bewaak.

Dit gaan dus om Beelddraers te wees waarin jy as mens op so ‘n wyse optree dat God in jou
optrede raakgesien, beleef en ervaar kan word.

Jesus Christus is die volmaakte beeldraer/ en ook beeld van God (Kol 1:15, 2 Kor 4:4). Ons
moet verander om soos Hy te wees. God se heerlikheid moet al meer uit ons optrede
uitstraal. Ditis die werk van die Heilige Gees (2 Kor 3:18).

